
TO‘QIMACHILIK SANOATI 
MAHSULOTLARINING 
RAQOBATBARDOSHLIGINI TA’MINLASH

Kadirova L.G.
Katta o‘qituvchi
Toshkent to‘qimachilik va yengil sanoat instituti

Annotatsiya. Ushbu maqolada to‘qimachilik sanoati korxonalarida sifat menejmenti tizimini joriy etish asosida to‘qimachilik 
mahsulotlari raqobatbardoshligini ta’minlash masalalari o‘rganilgan.

Kalit soʻzlar: Sifat menejmenti, tarmoq standartlari, jahon standartlari, raqobatbardoshlik, samaradorlik, sifatni boshqarish 
tizimi.

Abstract. This article examines the issues of ensuring the competitiveness of textile products based on the implementation 
of a quality management system at textile industry enterprises.

Key words: Quality management, industry standards, global standards, competitiveness, efficiency, quality management 
system.

Аннотация. В данной статье рассматриваются вопросы обеспечения конкурентоспособности текстильной 
продукции на основе внедрения системы управления качеством на предприятиях текстильной промышленности.

Ключевые слова: Управление качеством, отраслевые стандарты, мировые стандарты, конкурентоспособность, 
эффективность, система управления качеством.

K I R I S H
Bugungi kunda mamlakatimizda to‘qimachilik va tikuv-trikotaj sanoatining investitsion jozibadorligi hamda 

raqobatbardoshligini yanada oshirish, sohaning eksport salohiyatini kengaytirish, mahalliy to‘qimachilik 
mahsulotlarining xorijiy bozorlarga kengroq kirib borishini ta’minlashga katta e’tibor qaratilmoqda.

Bu borada O‘zbekiston Respublikasi Prezidentining 2024-yil 3-maydagi “To‘qimachilik va tikuv-trikotaj 
sanoatini rivojlantirishni yangi bosqichga olib chiqish chora-tadbirlari to‘g‘risida”gi PF-71-son Farmoni qabul 
qilingan1. Mazkur Farmonda gazlama va trikotaj mato ishlab chiqarish hamda bo‘yash hajmini oshirish uchun 
zarur infratuzilmaviy va moliyaviy shart-sharoitlar yaratish orqali ip-kalavani qayta ishlash darajasini 2027-yil 
yakuniga qadar bosqichma-bosqich 100 foizga yetkazish, respublikani to‘qimachilik markaziga aylantirish, 
shuningdek, kamida xalqaro darajada tan olingan 10 ta mahalliy brendni yaratish bo‘yicha manzilli ishlarni 
tashkil etish masalalariga alohida e’tibor qaratilgan. Shu bilan birga, korxonalarga ichki va tashqi bozorlarda o‘z 
mahsulotlarini sotishda ko‘maklashish bo‘yicha samarali choralarni amalga oshirish vazifalari ham belgilangan 
[1].

To‘qimachilik va tikuv-trikotaj sanoati tarmog‘ini rivojlantirishga qaratilgan chora-tadbirlar korxonalarning 
iqtisodiy samaradorligini oshirishga hamda raqobatbardosh mahsulotlar ishlab chiqarishni kengaytirishga xizmat 
qilmoqda. Shu nuqtai nazardan, to‘qimachilik korxonalarining raqobatbardoshlik darajasini aniqlash, unga ta’sir 
etuvchi omillarni tahlil qilish, korxonalarning faoliyatiga obyektiv baho berish, mavjud imkoniyatlardan samarali 
foydalanish hamda ilg‘or xorijiy tajribalarni joriy etish dolzarb ilmiy-amaliy ahamiyat kasb etadi.

M A V Z U G A  O I D  A D A B I Y O T L A R  T A H L I L I
Yengil sanoat korxonalarining raqobatbardoshlik xususiyatlaridan kelib chiqib, uni baholashning turli 

yondashuv va uslublari ishlab chiqilgan. Raqobatbardoshlikni baholash uslublarini tadqiq etishda xorijiy 
mamlakatlar olimlari tomonidan ko‘plab ilmiy izlanishlar olib borilgan.

1	 Oʻzbekiston Respublikasi Prezidentining Farmoni, 21.04.2025 yildagi PF-71-son https://lex.uz/uz/docs/-7486412 

Jumladan, D.S. Voronov raqobatbardoshlikni baholash uslublarini mahsulot raqobatbardoshligi, matritsa, 
operatsion, biznesni baholash hamda kombinatsion uslublarga ajratib o‘rgangan. Ushbu uslublar orasidan 
korxona faoliyatini har tomonlama baholash imkonini beruvchi eng samarali yondashuvni tanlash va uni 
takomillashtirish masalalari bo‘yicha ham keng qamrovli tadqiqotlar amalga oshirilgan.

A.A. Tompson va A.J. Striklend mahsulot sifati va xususiyatlari, imiji, ishlab chiqarish quvvati, texnologik 
darajasi, dilerlar bilan aloqalari, innovatsion faoliyati, moliyaviy resurslari, raqobatchilar xarajatlari bilan 
taqqoslash hamda xaridorlarga servis xizmatlari ko‘rsatish kabi omillar asosida korxona raqobatbardoshligini 
baholaganlar [3].

M.R. Boltaboyev to‘qimachilik sanoati korxonalarining raqobatbardoshligini ta’minlashda samarali raqobat 
nazariyasiga asoslangan marketing strategiyasini qo‘llagan. Unga ko‘ra, ushbu yondashuv ekspertlarning 
bosqichma-bosqich taqqoslash usuli yordamida aniqlangan to‘rtta asosiy ko‘rsatkichlar guruhiga tayangan bo‘lib, 
ular quyidagilardan iborat: ishlab chiqarish faoliyati samaradorligi, korxonaning moliyaviy holatini ifodalovchi 
samaradorlik, mahsulotni sotish va bozorda ilgari surish samaradorligi hamda mahsulotning raqobatbardoshligi.

N.G. Akbarov paxta tozalash sanoati korxonalarini taqqosiy reyting usuli asosida baholab, paxta tolasining 
raqobatbardoshligi, bozor ulushi hamda ichki resurslardan foydalanish darajasi kabi mezonlarni chuqur tahlil 
qilgan.

S.S. G‘ulomov, R.X. Alimov, X.S. Lutfullayev va boshqalar menejment tizimlarining, xususan, sifatni 
boshqarish tizimining axborot ta’minoti muammolarini ilmiy jihatdan tadqiq etganlar.

T A D Q I Q O T  M E T O D O L O G I YA S I
Ilmiy-tadqiqot ishida iqtisodiy tahlilning qiyoslash, tizimli va mantiqiy yondashuv uslublaridan samarali 

foydalanildi.
Tadqiqot jarayonida to‘qimachilik sanoati korxonalarining faoliyat ko‘rsatkichlari tahlil qilinib, ularning 

raqobatbardoshlik darajasini aniqlashga alohida e’tibor qaratildi. Shuningdek, statistik ma’lumotlarni 
umumlashtirish, tahlil qilish hamda ilmiy xulosalar chiqarishda zamonaviy iqtisodiy tahlil usullaridan foydalanildi. 
Mazkur yondashuvlar tadqiqot natijalarining aniqligi va ishonchliligini ta’minlashga xizmat qildi.

T A H L I L  V A  N A T I J A L A R
To‘qimachilik korxonalarining raqobatbardoshligi va samaradorligini oshirishning asosiy yo‘nalishlaridan 

biri ISO 9001 seriyasidagi standartlar asosida sifat menejmenti tizimini joriy etish hisoblanadi. ISO 9001 sifat 
menejmenti tizimi dunyodagi eng keng tarqalgan va nufuzli standartlardan biri bo‘lib, dunyo bo‘ylab 180 dan 
ortiq mamlakatlarda tashkilotlar tomonidan qo‘llanilib kelinmoqda. Mazkur standart Xalqaro standartlashtirish 
tashkiloti (ISO) tomonidan ishlab chiqilgan 9000 seriyali standartlar ichida muvofiqlikni baholash uchun 
qo‘llaniladigan asosiy standart hisoblanadi [4].

Sifat menejmenti tizimini to‘qimachilik sanoati korxonalarida joriy etish korxona faoliyatining barcha 
yo‘nalishlarida sifat ko‘rsatkichlarini yaxshilash orqali ishlab chiqarish samaradorligini oshirish imkonini beradi. 
Hozirgi kunda ko‘plab to‘qimachilik korxonalarida tarmoq standartlari, me’yoriy hujjatlar va texnik shartlarga 
asoslangan holda mahsulot sifatini ta’minlashga qaratilgan kompleks sifatni boshqarish tizimlari joriy etilgan.

Shu bilan birga, to‘qimachilik mahsulotlarining sifat ko‘rsatkichlarini yanada takomillashtirish va ularni 
xalqaro standartlar darajasiga to‘liq moslashtirish dolzarb vazifa hisoblanadi. Shu nuqtai nazardan, ISO 9001 
seriyasidagi xalqaro standartlarga asoslangan sifat menejmenti tizimini joriy etish maqsadga muvofiqdir. Mazkur 
tizimning asosiy tamoyillaridan biri iste’molchilar talabiga yo‘naltirilganlik bo‘lib, iste’molchilar bilan doimiy 
aloqalarni yo‘lga qo‘yish, ularning ehtiyoj va talablarini muntazam tahlil qilish orqali mahsulot sifatini uzluksiz 
takomillashtirish imkonini beradi. Bu esa o‘z navbatida ishlab chiqarish samaradorligini oshirishga xizmat qiladi.

To‘qimachilik sanoati korxonalari sifat menejmenti tizimini joriy etishda sifat sohasidagi strategik va 
operatsion maqsadlarga erishish, shuningdek, korxonaning barcha bo‘linmalarida sifatni ta’minlash va doimiy 
ravishda yaxshilashga yo‘naltirilgan faoliyatni tashkil etishi lozim [2].

Sifat menejmenti tizimini joriy etish jarayoni korxona xodimlarining faol ishtirokini ham talab etadi. 
Xodimlarni ushbu jarayonga jalb etish ularning motivatsiyasini oshirish, ishga bo‘lgan qiziqishini kuchaytirish 
hamda mehnatga bo‘lgan munosabatini yaxshilash orqali mahsulot sifat ko‘rsatkichlarini yuksaltirishga xizmat 
qiladi.

Sifat menejmenti tizimini samarali joriy etish uchun jarayonlar bo‘yicha yondashuvdan foydalanish 
muhim ahamiyat kasb etadi. Ushbu yondashuvga ko‘ra, ishlab chiqarish jarayonlarining har biri alohida tahlil 
qilinib, ularning samaradorligi muayyan mezonlar asosida baholanadi. Har bir jarayon uchun samaradorlik 
ko‘rsatkichlarini belgilash va ularni muntazam ravishda tahlil qilib borish ishlab chiqarish samaradorligini 
oshirishga imkon yaratadi.

Jarayonlar bo‘yicha yondashuv asosida ichki audit tizimini yo‘lga qo‘yish, mahsulotning ishlab chiqarish 
jarayonlariga muvofiqligini baholash hamda iste’molchilar ehtiyojlarini qondirish darajasini tahlil qilish zarur. 
Ushbu tadbirlarning amalga oshirilishi korxona faoliyati ko‘rsatkichlarini yaxshilash, mahsulot sifatini oshirish va 
uning raqobatbardoshligini mustahkamlashga xizmat qiladi [3].

Shuningdek, sifat menejmenti tizimini joriy etishda boshqaruvga nisbatan tizimli yondashuvdan foydalanish 
muhimdir. Ushbu yondashuvga ko‘ra, korxonada yuzaga keladigan barcha muammolar yagona tizim doirasida, 
o‘zaro bog‘liqlikda va kompleks tarzda ko‘rib chiqiladi.

X U L O S A  V A  T A K L I F L A R
Sifat menejmenti tizimini joriy etish nafaqat korxona faoliyati samaradorligini oshirish, balki umumiy iqtisodiy 

rivojlanishga ham ijobiy ta’sir ko‘rsatadi.
Sifat menejmenti tizimini to‘qimachilik korxonalarida samarali joriy etish uchun xom ashyo yetkazib 

beruvchilar bilan barqaror va o‘zaro manfaatli hamkorlik munosabatlarini yo‘lga qo‘yish muhim ahamiyatga ega. 
Bunda yetkazib beruvchilarni kompleks baholash, ular bilan raqobat asosida tanlov jarayonlarini tashkil etish, 
ma’qullangan yetkazib beruvchilar ro‘yxatini shakllantirish va muntazam yangilab borish, shuningdek, yetkazib 
beruvchilar faoliyatini qayta baholash tizimini joriy etish zarur.

Shu bilan birga, yetkazib beruvchilarning rivojlanishini qo‘llab-quvvatlash, ular bilan uzoq muddatli 
hamkorlikni yo‘lga qo‘yish hamda sifat talablariga mos xom ashyo bilan uzluksiz ta’minlashni tashkil etish sifat 
menejmenti tizimining muhim tarkibiy elementlaridan biri hisoblanadi. Mazkur chora-tadbirlar to‘qimachilik 
korxonalarida mahsulot sifatini oshirish, ishlab chiqarish samaradorligini kuchaytirish va raqobatbardoshlikni 
yanada mustahkamlashga xizmat qiladi.

